Бекмолдина Роза Кайполдакызы, жоғары санатты қазақ тілі мен әдебиеті пәнінің мұғалімі

Ұлылар үндестігі

Білім беру жүйесінде әлемдік жоғары деңгейге қол жеткізген анағұрлым танымал оқыту әдістемелер арасынан сындарлы оқытуға негізделген Кембридж тәсілінің арқауы болған ұлы педагог-психологтардың идеялары мен Абай ойларының арасындағы үндестік мысал келтіріле дәлелденіп салыстырылады.
Кілт сөздер: мнемоника, оқытудағы ішкі және сыртқы факторлар, индивидуум, «Мен» тұжырымдамасы, метасана, ынтаның иерархиялық моделі, аналогия, эпистемиялық субъект.
Қазақстан Республикасының педагог қызметкерлерінің біліктілігін арттыру курстарының Кембридж бағдарламасы бойынша негізгі деңгей курсынан өтуім небір жаңашыл идеяларға көңіл көкжиегін ашу мүмкіндігіне жетеледі. Әлем мойындаған теоретик-ағартушылардың тың әрі күрделі идеяларын түсініп, санамда қорытуда өзіндік мнемоника қолдандым. Ол – ұлы Абай идеяларымен салыстыру. Мнемотехника – қажетті ақпаратты есте сақтауды жеңілдетіп, белгілі бір ассоциациялар (байланыс) келтіру арқылы жадының көлемін ұлғайтатын арнайы әдістер мен тәсілдердің жиынтығы [3, 23-б.]. Мәселен, Шульман құзырлы «мұғалімнің үш көмекшісі» деп атаған қасиеттерді Абай өзінің «Он жетінші қарасөзінде» адам бойындағы үш қасиет: ақыл, қайрат және жүрек –ғылымға жүгінгенде табанындағы топыраққа маңдайыңды сүртер нағыз қасиетті адам боларсың демей ме. Ғылымға жүгінген (ТПМБ) технологиялық, педагогикалық және мазмұндық білім (яғни бас –ақыл) оқытудың тәжірибелік дағдыларына машықтанумен (яғни қол-қайрат) әрі шын жүрекпен кәсіби-өнегелілік тұтастықта әрекет еткенде құзырлы мұғалімге тән қасиетің айқындалады дегені ғой. «Әуелде бір суық мұз – ақыл зерек» [2, 1-том, 95-б.] өлеңінде де:
Ақыл, қайрат, жүректі бірдей ұста,
Сонда толық боласың елден бөлек...
...Біреуінің күні жоқ біреуінсіз,
Ғылым сол үшеуінің жөнін білмек,- деп бүгінгі сындарлы оқытатын рефлексивті практиктің сипатын айқындап берген.
«Оқыту мен оқудағы жаңа тәсілдер» модулінде «Оқу дегеніміз не?» деген сұрақ қойылып, оқу нәтижелерінің бес санатын жіктеп береді. Әр ұстаз оқытудағы оқу нәтижелерінің бес санатын [1, 15-б.] толық меңгерсе, мұғалімдік миссияны атқаруға жол ашылғаны. Әлем ғалымдары тұжырымдаған осы бес санаттың: оқу білімнің сандық ұлғаюы; оқу есте сақтау ретінде; оқу ақпарат жинақтау ретінде, - деген үш тұжырымдамасын теоретиктер оқушыға қатысты сыртқы фактор ретінде қарастырып, «дүкенге саяхат жасап қайтуға» теңесе, Абай «Базарға қарап тұрсам әркім барар» [2,1-том,  40-б.] деп астарлайды:
...Әркімнің өз іздеген нәрсесі бар,
Сомалап ақшасына сонан алар.
Біреу ұқпас бұл сөзді, біреу ұғар,
Бағасын пайым қылмай аң-таң қалар,- деп пәлсапалық ой толғайды. 4,5-тұжырымдаманы теоретиктер «ішкі» немесе жеке тұлғалық аспекті десе, Абай 38-қарасөзінде ішкі себеп, - деген. Тұжырымдалған осы бес санаттың: төртіншісі - оқу мағынаны ұғыну және оның мәнін анықтау ретінде. Нәтижесі – оқушы пәннің құраушы бөліктері мен шынайы өмір арасындағы өзара байланысты анықтай алуы, - десе – Абай я пайдалы, я пайдасызды анықтау, -дейді. Яғни, алған білімді интерпретациялаумен қолдану, талдау. Бесіншісі – оқу шынайылықты өзгеше түсіну және түсіндіру ретінде. Нәтижесі - әлемді өзгеше қырынан қарастыру арқылы танып-білу, -дегені Абайша «Сен де бір кірпіш дүниеге» тұжырымы. Яғни, алған білімді жинақтау, бағалаумен эвристикалық, шығармашылық өнімге қол жеткізу. Бұл деңгейге жеткен оқушы тұлғалық өсу және өзін-өзі іске асыру қажеттілігі қанағаттандырылып, индивидуум – Абайша айтқанда единица тұлға болары хақ. 
Ғалымдар жер бетіне түскен қардың әр қиыршығы бір-бірін ешқашан қайталамайтынын дәлелдеген. Құранда Алла әр адамды өмірге бір-ақ  рет келетін дара етіп жаратқаны айтылады. Криминалистикада әркімнің қайталанбайтын қолтаңбасын айғақ ретінде қолданады. Демек, әркімнің «Дара» - «Мен» екені ақиқат. «Мен» (даралық) тұжырымдамасы бізді алға жылжытатын және  біздің мінез-құлқымызды бағыттайтын, өзін-өзі өзгертуге жетелейтін әлеуметтік стимул болып табылған когнитивті және аффективті компоненттердің үйлесуі  [1, 25-б.]. Осыған орай Роджерстің (1983) «Мен» тұжырымдамасы әлемді шарлап кетсе, Абай «Мені» мен «менікінің» айрылғанын, «өлді» деп ат қойыпты өңшең білмес» деп «Өлсе өлер табиғат, адам өлмес» өлеңінде бір жарым ғасыр бұрын әр адамның даралығын айтып кеткен.
Абайдың отыз сегізінші қарасөзінде [2, 2-том, 136-б.] айтқандай, адамның өсіп-жетілуіне ішкі және сыртқы болып бөлінетін екі түрлі себептің әсері болады. Сыртқы себептер екеу: біріншісі – ата тегінің әсері; екіншісі – қоршаған ортасының,  яғни өмірдегі алған тәрбиесінің әсері. Ал ішкі себепке адамның жан дүниесінің әсері жатады. Ішкі себептер (ерекше қасиеттері)– адам бойындағы когнитивтік, аффективтік, әлеуметтік психологиялық кедергілер анықталып, «Оқыту мен оқудағы жаңа тәсілдерді» меңгергенде ашылады. Роджерс «Дайын тәжірибе арқылы ешкімді өзгертуге болмайды, тек қана адамды дамытуға әсер ететін атмосфера жасау қажет» дей фасилитатор педагогтерге ішкі факторды оятудың түрткісі болатын ғылыми негізін айқындап берді. Сонда халық даналығындағы «дарындылық ананың сүті, әкенің қаны, туған жердің қасиетімен адамға дариды» деген сыртқы фактор оянады. Сыртқы фактордағы кедергіні жеңу жолы Бағдарламаның өзекті идеяларының бірі Джудит Харристің тұжырымдамасында нұсқалған.
Абай «Жетінші қарасөзінде»: -Жас бала анадан туғанда екі түрлі мінезбен туады. Біреуі – ішсем, жесем, ұйықтасам деп тұрады. Бұл – тән құмарлығы. Біреуі – көрсем, білсем демеклік. Бұл – жан құмарлығы, - депті [2, 2-том,  103-б.].  Әлем теоретиктері бұл үдерісті – танымдық даму (метасана) дейді. Ойлы адам жер бетіне шыр етіп түскеннен, соңғы тынысы біткенше не нәрсені кәсіп етсе де, тыным таппай іздейтіні  – рухани қанағат. Осы жолды адаспай табуда оқушыларды ынталандыра бағыттап, Райан мен Деки «ішкі уәж» деп атайтын қасиеттерін ояту парызымыз. Шанк пен Циммерман да баланың өз бетінше жұмыс істеу және даму ниетін метатанудың маңызды аспектісі ретінде таниды.
Тән қажеттілігі мен жан қажеттілігі егіз жаратылған адамзат толық қанағаттану жолына қалай жететінін анықтап, ынтаның иерархиялық моделін әзірлеумен Маслоу танымал болды [1, 24-б.]. Оппоненттерінен түрлі келіспеушілік пікір туындатқан модель мен Абай ілімі керемет үндес. Маслоу адамдардың дамуын бес деңгейге бөлсе, Абай «отыз сегізінші қарасөзінде» үш деңгейге: жарты адам (мал тіршілік), адам, толық адам деп және өз ішінен тоғыз сатыға жіктейді (кесте1). Американ психологі төменгі деңгейге биологиялық және физиологиялық қажеттіліктердің қанағаттандырылуын қояды. Абай да бұл сатыдағыларды төменгі деңгейдегі «жарты адамдар» деп сипаттайды:
Малда да бар жан мен тән,
Ақыл, сезім болмаса,
Тіршіліктің несі сән,
Тереңге бет қоймаса, - деген оймен келесі сатыдағы жетілу жолына түсуге жетелейді [2, 1-том, 227-б.]. 
Маслоудың келесі үш деңгейі: қауіпсіздікке деген қажеттілік, сүйіспеншілік әрі жеке қарым-қатынасқа деген қажеттілік және өзін-өзі құрметтеуге деген қажеттіліктерін Абай «адам» (материалдық жетілу) деңгейі деп бағалайды. Бұл деңгейдегілер физикалық денесіне қанағат қажеттерін тапқан соң, сезімдерін қанағаттандыру үшін ғылым-білім іздеп, өзінің табиғи болмысын тануға ұмтылғандар тобы деп бағалаумен екі ойшылдың да пікірі бір арнаға тоғысқан. 
Дарын, қабілет және әлуеттік шамасын толық көрсете алатын өзін-өзі таныта білу қажеттілігі қанағаттандырылатын Маслоудың бесінші жоғары деңгейіндегілерін Абай «толық адам»деп атайды. Пенделігін жеңіп, рухани кемелденген толық адамдардың өзін: кәміл мұсылман, хәкім, әулие, пайғамбарлыққа дейінгі жетілу сатыларына жіктеген. Ең жоғарғы пайғамбарлық саты бір Алланың қалауымен. Әулиелікке өз метасаналық ерік-жігерімен жеткен қаншама ұлыларға бір тарихтың өзі куә. Мысалға, соңғылардан атасам: Толстой, енді біреуі – қазақтың қордалы ауылында жүріп-ақ әулиелікке жеткен Шәкәрім. Ал Абайды Мағжанның беріп кеткен бағасымен хакім (рухани ғалым) ретінде танимыз. Теяр де Шарденнің пікірімен түйіндер болсам: «Рефлексияның арқасында адам жануарлар арасынан бөлініп шықты, назарын өзіне аударып, өзін меңгере алды, сонымен қатар жай танып қана қоймай, өзін-өзі тануға, жай біліп қоймай, не білетінін анықтауға мүмкіндік алды» [4, 24-б.].


Маслоу иерархиясы	Абай ілімі (38-қарасөзден)
	5)Өзін-өзі іске асыру (Дербес өсуі және өзін-өзі іске асыруы)

	4)Өзін-өзі құрметтеуге деген қажеттілік  (Жетістік, мәртебе, жауапкершілік, бедел)  

	3)Сүйіспеншілікке және қарым –қатынасқа деген қажеттілік  
 (Отбасы, сезім, байланыс, ұжым және т.б.)

	2)Қауіпсіздікке деген қажеттілік  (Қорғау, тәртіп, заң, шек қою, тұрлаулылық және т.б. )

	1)Биологиялық және физиологиялық қажеттіліктер (Негізгі өмірлік қажеттіліктер: ауа, тамақ, су, баспана, жылу, жыныстық қатынас, ұйқы және т.б.)


	Толық адам (рухани жетілген): 9.пайғамбар
8.әулие
7.хакім (рухани ғалым)
6.кәміл мұсылман

	Адам:
 5.өзінің жан екенін түсіну (рухани білім жолына түсу)
4.сезім қанағаты (өмір ләззатына тояттап, рухани ләззатқа ұмтылу)
3.дәулетке жету (материалдық игілікке жету)
2.имандылық (өмірдің реттегіш тәртіптерін қабылдау)

	1.Жарты адам: төменгі деңгей, ретсіз бейберекет өмір (тән қажеттіліктерін ғана күйттеу)



Үңіле берсек үндестіктер Баласағұн, Қашқари, Ыбырай, Ахмет, Мағжандардан да мен мұндалап тұр. Бұл менің әлем таныған ағартушы-теоретиктер, психологтар және Абай ілімі арасындағы үндестікке өз аналогиялық пайымдауым. Ілімі қазақ қана емес, кез келген ұлт және мәдениет өкілдері оқып, рухани қанағат табатын хакім Абайдың эпистемиялық субъект (Пиаже) екенін неге мойындамасқа.

Пайдаланған әдебиеттер:

1. Мұғалімдерге арналған нұсқаулық, «Назарбаев Зияткерлік мектебі» ДББҰ, 2012. Үшінші басылым.
2. Абай 1,2-том, Алматы, «Жазушы», 1986.
3. Глоссарий. Оқу-әдістемелік құрал. «Назарбаев Зияткерлік Мектептері» ДББҰ, Педагогикалық шеберлік орталығы, Кембридж Университетінің
білім беру факультеті, Қазақстан-Астана, 2012.
4. Бағдарлама, «Назарбаев Зияткерлік мектебі» ДББҰ, 2012. Үшінші басылым.
[bookmark: _GoBack]
